Il tsunami
Tgei ei in tsunami?

In tsunami ei ina unda gronda dalla mar che vegn caschunada d’in tiaratriembel sutmarin. Tsunami ei in plaid japanes e munta “unda gronda”.
In tsunami sa haver plirs motivs: tiaratriembels, bovas sutmarinas, erupziuns da vulcans e.a.v. Il motiv il pli frequent denton ein tiaratriembels.

Tsunamis ein rars, mo els han in’energia immensa. Ora silla mar ves’ins strusch in tsunami. L’unda ha in’altezia da mo circa in miez meter. Tsunamis san far tschiens kilometers e contonschan spertadads entochen 800 kilometers per ura. Aschia traversa in tsunami igl Ocean Pacific enteifer paucas uras. Cura che l’unda vegn alla riva, nua che la mar ei buca aschi profunda, daventa ella pli plauna. Mo persuenter crescha l’unda fetg spert ad ault. Alla riva sa ella esser in “mir d’aua” d’ina altezia da 50 meters che destruescha la cuntrada, las casas e tut quei ch’ei datier dalla riva.
Ins di savens che tsunamis seigien undadas. Mo tsunamis han insumma negin connex cun il fenomen dalla mar bassa e dalla mar aulta.
Tier in tsunami semova “l’entira mar”, quei vul dir igl entir volumen d’aua, naven dil funs dalla mar entochen alla surfatscha dalla mar. Tier undas che vegnan per exempel caschunadas d’in stemprau semovan mo las stresas alla surfatscha dalla mar.
Ils biars tsunamis dat ei egl Ocean Pacific.

Tgei consequenzas han tsunamis?

Consequenzas directas

Ils donns ch’in tsunami caschuna ein immens. Sch’ei ha negina greppa alla riva che protegia, sa gia in’unda da treis meters altezia tonscher tschiens meters egl intern dalla tiara. Ils donns vegnan aunc augmentai, cura che las massas d’aua flessegian puspei anavos.

· Carstgauns vegnan tschaffai dall’unda d’in tsunami ed stratgs viadora ella mar. Auters negan perquei ch’els san buca senudar ni pon buca pli.

· Sche la temperatura dall’aua ei bassa, sferdenta il tgierp d’in carstgaun ell’aua fetg spert. Entras quei san carstgauns murir ni vegnir malsauns muort la ferdaglia.

· Fetg biars vegnan era blessai ni mazzai, perquei ch’els vegnan tschaffai dall’unda e sdermanai encunter caussas che senodan ell’aua ni ch’ein fixas, p.ex. plontas, greppa, mirs e.a.v.
· Ei capeta era che carstgauns mieran, perquei ch’els pon buca pli ord lur casas che sfraccan ensemen muort la pressiun dall’aua.

Consequenzas indirectas

Era suenter dis, jamnas, meins e forsa onns sentan ins aunc las consequenzas da tsunamis:

· Perquei che l’infrastructura vegn destruida, eis ei savens buca pli pusseivel da purtar aua schubra e vivonda els territoris pertuccai.

· Sch’ils morts san buca vegnir satrai spert avunda, eis ei pusseivel ch’epidemias e malsognas sederasien.

· La devastaziun ch’il tsunami caschuna privescha ils carstgauns da lur casas, da lur concarstgauns e savens era da lur professiun.

· Ins astga era mai emblidar ch’il schoc ch’ils carstgauns pertuccai han dil tsunami ei immens. Igl ei grev da surmuntar quei ch’ins ha viu e viviu duront in tsunami.

Co sa il carstgaun seproteger da tsunamis?

Certs stadis han installau sistems da preavertiment che cattan gia ad agur ils tsunamis, cura ch’els sefuorman e san aschia avertir ils carstgauns pertuccai. La situaziun ideala fuss, sch’ins havess peda d’evacuar ils territoris alla riva ch’ein periclitai. Certs stadis pertuccai possedan denton buca in tal sistem che sa preannunziar in tsunami. Aschia ei la reit d’informaziun buca cumpleta ed igl ei strusch ni insumma buca pusseivel d’avertir ils carstgauns avon ch’in tsunami arrivi.
Suenter la catastrofa dil tsunami grond la fin digl onn 2004 han ins decidiu d’installar in tal sistem egl Ocean dall’India.
Entgins marcaus a Japan seprotegian cun rempars che han in’altezia da 10 meters. Certs loghens emploieschan glieud da protecziun dalla riva che observa cun cameras il stan dalla mar e che noda midadas.

Tgei duess ins far, sch’ins ei pertuccaus d’in tsunami?

Las suandontas mesiras da segirtad ein fetg impurtontas:

· Serender egl intern dalla tiara.
· Buca durmir ni viver datier dalla riva (silmeins 300 meters distanza).
· Ir sin ina collina (silmeins 30 meters sur mar).
· Buca ignorar sirenas che dattan alarm! – Era sch’ei savess esser in alarm falliu!
· Quintar cun pliras undas e buca turnar anavos suenter l’emprema unda.
· Suenter in’unda seretila la mar anavos fetg lunsch: quei ei in segn d’alarm e munta buca ch’il tsunami seigi ussa vargaus!

Igl onn 2004 ha in tiaratriembel sutmarin egl Ocean dall’India caschunau in tsunami immens. Igl ei stau ina catastrofa dalla natira cun devastaziuns enormas. Gronds territoris alla riva ell’Asia dil Sid e dil Sidost ein vegni inundai. Cunzun l’insla Sumatra ell’Indonesia sco era Sri Lanka e l’India dil Sidost ein stadas pertuccadas. Muort quei eveniment ein bunamein 300’000 persunas mortas.
